
ABDULLA AVLONIYNING 
O‘ZBEK TAMADDUNIDAGI 
O‘RNI XUSUSIDA BA’ZI 
MULOHAZALAR

Tasbolatova Yeliza Yesey qizi
Nizomiy nomidagi O‘zMPU Filologiya fakulteti
3-bosqich talabasi

Annotatsiya: Ushbu maqolada jadid ma’rifatparvari Abdulla Avloniyning hayoti va ijodiy faoliyati, jadidchilik harakatidagi 
o‘rni hamda pedagogik va adabiy merosi yoritilgan. Shuningdek, adibning “Olam ichra ko‘rmadim” she’ri g‘oyaviy-badiiy 
jihatdan qisqacha tahlil qilinib, unda ilgari surilgan ma’rifiy va axloqiy qarashlar ochib berilgan.

Kalit so‘zlar: jadidchilik, Abdulla Avloniy, “Birinchi muallim”, “Ikkinchi muallim”, “Turkiy Guliston yoxud axloq”, “Maktab 
gulistoni”, “Adabiyot yoxud milliy she’rlar”, aruz, barmoq.
Abstract: This article examines the life and creative activity of the prominent Jadid educator Abdulla Avloniy, his contri­
bution to the Jadid movement, and his pedagogical and literary heritage. It also provides a brief ideological and literary 
analysis of his poem “Olam ichra ko‘rmadim”, highlighting its educational and moral ideas.

Key words: Jadid movement, Abdulla Avloniy, “The First Teacher”, “The Second Teacher”, “Turkic Gulistan, or Ethics”, 
“School Gulistan”, “Literature, or National Poems”, aruz, syllabic verse.
Аннотация: В данной статье рассматриваются жизнь и творческая деятельность выдающегося джадидского 
просветителя Абдуллы Авлони, его вклад в джадидское движение, а также его педагогическое и литературное 
наследие. Кроме того, представлен краткий идейно-художественный анализ стихотворения “Олам ичра кўр­
мадим”, раскрываются его просветительские и нравственные идеи.

Ключевые слова: джадидизм, Абдулла Авлони, “Первый учитель”, “Второй учитель”, “Тюркский Гулистан, или 
Нравственность”, “Школьный Гулистан”, “Литература, или Национальные стихи”, аруз, силлабическая система 
стихосложения.

KIRISH 
Har g‘amning poyoni bordir, har alamning oxiri,

Har zimistonning bahori, har xazonning oxiri.
Abdulla Avloniy

Ijodkorning adabiyot sohasiga kirib kelishi har xil kechadi. Lekin ayrim iste’dod sohiblariga nisbatan “kirib 
kelish” degan ibora unchalik to‘g‘ri emasdek tuyuladi. Chunki ular kutilmaganda yarq etib paydo bo‘ladilar-u, 
kechagina junjikib turgan yuraklarga hamal quyoshiday yoqimli iliqlik baxsh etadilar. Inson qalbini amalga kirgan 
daraxtlarday uyg‘otadilar, ko‘ngil novdalariga ezgulik mujdalarini ila boshlaydilar.

Shunday sevimli ijodkorlardan biri, mashhur o‘zbek ma’rifatparvari, milliy Uyg‘onish davri o‘zbek adabiyo­
tining taniqli vakili, shoir va jamoat arbobi Abdulla Avloniy 1878-yil 12-iyulda Toshkent shahrining Mergancha 
mahallasida hunarmand-to‘quvchi oilasida dunyoga kelgan. Shoirning otasi Miravlon aka, onasi Fotima opa 
farzandining shunday yetuk shaxs bo‘lib voyaga yetishida katta hissa qo‘shganlar.

Abdulla Avloniy yetti yoshida O‘qchi mahallasidagi eski maktabga borib, Akromxon domladan savod chiqa­
radi. Uni 1890-yilda tugatgach, shu mahalladagi madrasada tahsil oladi. Ilmga bo‘lgan mehri tufayli keyinchalik 
Shayxontohurdagi Abdumalikboy madrasasida Mulla Umar Oxun qo‘lida tahsil oladi. Ammo tirikchilikning og‘ir­
lashuvi ta’limni davom ettirishga imkon bermaydi. Bu haqda u shunday yozadi: “1891-yildan boshlab faqat qish 
kunlarida o‘qub, boshqa fasllarda mardikor ishladim.” Ko‘p o‘tmay bu ham barham topadi. U butunlay mehnat 
faoliyatiga sho‘ng‘ib ketadi, g‘isht quyish, suvoqchilik, pechkachilik, duradgorlik va binokorlik kabi kasblar bilan 
shug‘ullanadi.

MAVZUGA OID ADABIYOTLAR SHARHI
Abdulla Avloniyda she’riyatga oshuftalik bolalik chog‘laridanoq shakllangan bo‘lsa-da, ilk she’riy mashqla­

rini 15–16 yoshlarida yoza boshlaydi. Uning ilk she’ri 1894-yilda bitilgan. 1905-yildan boshlab esa o‘z she’rlari 
bilan matbuotda muntazam qatnasha boshlagan.

Yosh Abdulla Alisher Navoiy she’riyatiga, Fuzuliy g‘azallariga mehr qo‘ygan. So‘ngra zo‘r ishtiyoq bilan 
fors tilini o‘rganadi. Sa’diy va Hofizning sehrli olamidan zavq-shavq oladi. Nihoyat, bular o‘z samarasini berib, 
shoirning o‘zi kamtarona qayd etganidek, “she’r yozishga tutindi.” Afsuski, shoirning yoshlik davrida yozgan 
she’rlari bizgacha saqlanib qolmagan. Faqat 1905-yildan boshlab yaratilgan asarlarigina bizgacha yetib kelgan.

1904-yilda Avloniy Mirobodda usuli jadid maktabini ochadi. Toshkent Davlat universitetida (hozirgi Nizomiy 
nomidagi Toshkent davlat pedagogika universiteti) uzoq yillar dars bergan taniqli pedagog, marhum Yusuf 
Tohiriy mazkur maktab haqida o‘z xotiralarida shunday yozgan edi:

“Shaharning qarama-qarshi chekkasida, temiryo‘l ishchilari istiqomat qiladigan Mirobodda yangi tipdagi 
maktabning fazilatlari haqida shov-shuvlar, uning muallimi Avloniyning dovrug‘i butun shaharga tarqaldi. Ham­
maning tilida: “Miroboddagi maktab olti oyda o‘qish-yozishni o‘rgatarmish, jug‘rofiya, hisob, tabiatni o‘rganish 
degan darslar o‘qitilarmish”, degan gap yurardi. Bizga juda sirli tuyulgan bu maktabni va uning donishmand 
muallimini ko‘rishga hammamiz oshiqardik. Nihoyat, bir kuni uch-to‘rttamiz borishga jazm qildik.

Maktab pastakkina, nim qorong‘i bo‘lib, masjid yo‘lagida joylashgan edi. Xonaning tepasidagi yorug‘lik 
uchun qoldirilgan tuynukdan qish va bahorda qor bilan yomg‘ir ham tushib turardi. Lekin xonada o‘quvchilar va 
o‘qimoq uchun kelganlar soni ko‘p edi. Xayolimizda domlaning allaqanday bir sirli tomoni bor edi.

Bizni qotmagina, kichik jussali, qorachadan kelgan, istarasi issiq, cho‘qqisoqol bir kishi kutib oldi. Bu nomi 
tilga tushgan Avloniy edi. O‘qishga qabul qilindik. Ko‘p o‘tmay ko‘z oldimizda yangi bir dunyo ochilganiga to‘la 
ishonch hosil qildik. Ular o‘qish-yozishda, hisob masalalarini hal etishda, tabiat hodisalaridan xabardor bo‘lish­
lari, juda ko‘p she’r va hikoyalarni yod bilishlari bilan hammamizni lol qoldirdi.”

TADQIQOT METODOLOGIYASI
Ayni zamonda bizning eski maktabimiz bo‘shab, Miroboddagi Abdulla Avloniy maktabi bizdan borgan 

bolalar bilan liq to‘ldi. Shu tariqa bu maktab tobora shuhrat topib bordi.
Shuning uchun ham adibning 1909-1917-yillar davomida maxsus maktab bolalari uchun yozilgan o‘ndan 

ortiq kitobi maydonga keldi. Uning “Birinchi muallim”, “Ikkinchi muallim”, “Turkiy Guliston yoxud axloq”, “Maktab 
gulistoni” singari darsliklari hamda “Adabiyot yoxud milliy she’rlar” to‘plami inqilobga qadar bir necha bor qayta 
nashr etilib, Turkistonning ko‘plab yangi usul maktablari uchun qo‘llanma bo‘lib xizmat qildi.

“Muallim afandilar va adabiyot muhiblari banim bu asari nochiz onalarimni iltifotsiz qoldurmadilar. Turk­
istonning eng mashhur muallimlari dars jadvalina kiritub, maydoni ta’lima qo‘ydilar”, - deb yozgan edi Avloniy 
mamnuniyat bilan.

She’riyat bir bahri mavj bo‘lsa, Abdulla Avloniy uning mohir g‘avvozidir. “1894-yildan boshlab she’r yozishga 
tutungan” bo‘lsa-da, u she’rlar bizgacha yetib kelmagan. Uning Oktabr inqilobigacha bo‘lgan poetik merosi, 
asosan, “Adabiyot” nomli olti qismdan iborat she’riy to‘plamlarida jamlangan.

TAHLIL VA NATIJALAR
Ma’lumki, ming yillik mumtoz she’riyatimiz barmoq va aruz vaznlarida yozilgan. Aruz vazni XX asr boshi­

dagi she’riyatda asosiy vazn edi. Lekin Navoiygacha bo‘lgan va undan keyin yaratilgan xalq og‘zaki ijodi 
barmoq vaznida bo‘lgan. Mumtoz adabiyotimizda barmoq vaznida yozilgan she’r deyarli uchramaydi. Biroq 
aruz o‘sha davrning g‘alvakor ovozini bor ro‘y-rosti bilan olamga yoyish kuchiga yetarli emas edi. Shuning 
uchun ham Avloniy muhim ijtimoiy masalalardan bahs ochuvchi ko‘pgina she’rlarini barmoq vaznida yozdi. U 
barmoq vaznini xalq og‘zaki ijodidan yozma adabiyotga olib o‘tdi.

Yoʻlga soldi til ila yoʻldoshin,
Maktabga moyil ayladi boshin.
Soldi oʻrtogʻining soʻzina quloq,
Bosdi ul ham oʻquv yoʻlina oyogʻ.
Ikkisi birga boʻldilar mullo,
Chiqdi xat-u savod ham imlo.

Klassik adabiyotimizda ming yillardan beri ishlanib kelgan gul, bulbul, yor, ag‘yor, may, charx (dunyo) kabi 
obrazlar bu davr adabiyotida, jumladan, Avloniy ijodida boshqacha ohang va boshqacha mazmun kasb etdi:

Bahor o‘lsa, shabi hijron hamisha zor o‘lur bulbul,
Gulining ishqida faryodi xushguftor o‘lur bulbul.

(“Hijroni bulbul”)

Bu yerdagi bulbul oshuqaning ishqida faryod urib, muhabbat mulkida sulton bo‘lgan oshiq emas. Bu she’r 
“asrlarni yig‘latgan sevgi” haqida ham emas. U mustamlaka zulmining “achchiq” qamchisini yegan, xalq dardida 
yashagan bulbullar va o‘sha davrda jahannam maydoniga aylangan Turkiston haqida bitilgandir.

Abdulla Avloniyning “Olam ichra ko‘rmadim...” deb nomlangan she’rida bu foniy olamning azob-uqubatlari 
va adolatsizliklaridan larzaga tushayotgan lirik qahramon iztiroblari ifodalanadi.

Olam ichra ko‘rmadim kizb-u xiyonatdan bo‘lak,
Mehr-u shafqat o‘rnig‘a shaxsiy adovatdan bo‘lak.
Hamshikamlar, hamnafaslardan farog‘at ko‘rmadim,
Oh, ko‘nglum pora-pora, dil jarohatdan bo‘lak.
Oshino yor-u birodardan muqarrar chektim al,
Hech bir shay ko‘rmadim g‘iybat, haqoratdan bo‘lak.
Demak istarman xuruji Mahdii Iso qarib,
Uchramas bir shay ko‘za ayshu sharoratdan bo‘lak.
Shayxlar sayyod o‘lub, saydi murid o‘ldi, darig‘,
Zuhd-u taqvoni na qilsunlar sayohatdan bo‘lak.

Ushbu ijod namunasi g‘azal janri singari qofiyalanish ko‘rinishiga ega (a-a, b-a, d-a...). Dastlabki baytda 
tazod san’atidan mohirona foydalanilgan (mehr-u shafqat - adovat, kizb-u xiyonat). Bu olamda lirik qahramon 
yolg‘on (kizb)-u xiyonatdan, mehr-u shafqat o‘rnida esa shaxsiy adovatdan bo‘lak hech narsa ko‘rmaganligi 
ifodalangan.

Keyingi baytda tanosub (ko‘ngul, dil), ta’did (hamshikamlar, hamnafaslar) va tazod (farog‘at - jarohat) 
san’atlarini ko‘rish mumkin. Asar tazod san’ati asosida qurilgan, desak mubolag‘a bo‘lmaydi. G‘oyaviy davo­
miylik ikkinchi baytda ham davom etadi: lirik qahramon hamnafaslaridan farog‘at topmaydi, ko‘ngli pora-pora, 
dili esa jarohatdan o‘zgasini topmaydi.

Uchinchi baytda shoir ta’did (oshino, yor, birodar) hamda tanosub (al, g‘iybat, haqorat) san’atlaridan foyda­
langan. Yor-u oshinolaridan doimo xavf (al) chekkanini, g‘iybat va haqoratdan bo‘lak hech bir narsa (shay) 
ko‘rmaganini ta’kidlaydi.

To‘rtinchi bayt talmeh (Mahdii Iso) san’ati asosida qurilgan. Lirik qahramon Alloh yo‘liga boshlovchi Isoning 
kelishini orzu qiladi, ammo aysh-u ishrat va sharoratdan boshqa hech narsaga duch kelmaydi.

Beshinchi baytda shayxlar bamisoli ovchi (sayyod) bo‘lib, ularning o‘ljasi o‘z muridlari ekani afsus (darig‘) 
bilan ifodalanadi. Ularning zuhd-u taqvoni chetga surib, faqat sayohat bilan mashg‘ul bo‘layotganliklari tanqid 
qilinadi.

XULOSA VA TAKLIFLAR
Xulosa qilib aytganda, ma’rifatparvar shoir ijodini tahlil qilish jarayonida, avvalo, mustamlaka davri pafosi, 

jonkuyar millat farzandlarining ichki kechinmalari hamda ilm-u ma’rifat fidoyilarining ruhiy olami nihoyatda 
ta’sirchan tarzda ochib berilganini ko‘rish mumkin. Asarlarining tili sodda va ravon. Ushbu soddalik ularning 
oson o‘qilishiga, shu bilan birga, tez yodda qolishiga xizmat qiladi.

Abdulla Avloniy - o‘zbek xalqining fidoyi farzandi. U nafaqat xalq dardiga hamdard bo‘lgan, balki xalqini 
baxt va ozodlik yo‘liga boshlashga, muqaddas g‘oyalar yo‘lida kurashishga da’vat etgan millat fidoyisidir. Chin 
ma’noda u o‘zbek tamadduniga tamal toshini qo‘ygan jadid ma’rifatparvarlaridan biridir.

Foydalanilgan adabiyotlar ro‘yxati:
1.	 Avloniy A.Toshkent tongi . T.. 1979. 373-bet 
2.	 Tohiriy Y . Dono murabbiy, “Toshkent oqshomi ” g . 1966 -yil 10-noyabr 
3.	 Bir- iki so‘z, 4- juz, 1- tab’, Orifjonov litogr., T.,1916, 2- bet.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

